
Isia Suulci tu sinpaligabasan

Ihaan gamisan 1961 (mas-an gan siva saba tu manumun gan tas-a) tu
gainianan a, u-unting tulaku tu tama gai mapalaqtung a tulaku, maisna
tudiip in gai ni-i in maqgtu unting tulaku, at talsisilku in mudandaan. Aupa
mubugas istaa a tas-a bantas, uka in a dangian maqtu kasuian. Aupa
uka in sui gai lusga in a tina kadadauk ihaan babalivan sanglav mindia
Kinitdian tu sanglav siin sintakunav bunun tu bainu kave, kan-anakun tinata
mapintangtang mapibaqis ispaquu tastulumaq, tuzatu migdidaingaz tudiip tu
gainianan. Aupa ni-i in a tama maqtu munnata kasui gai is-ukaan in naipa
tamasaz is-ang tu nasaipuk i tastulumag, lusga in a tama ka daqdaganin
malkadavus.

Ma-ag is ni-i a uvaz-az tan-a galinga qai titlag mahau uvavaz-az,
at kadadaukan a uvavaz-az maludag. Tudiip tu mas-an gan dusa
gamisan in a Suulci a, malinaskal amin a bunun tu nalus-an i
Kulisimasu. Ma-aq naingka gai kahau-un i tama tu: “Matataimang tu
bunun.” Aupa ni-i ka tina usimulan i sui, misuuz sia tinata ka is-ang tu
magaliputung, at havunun naingka tinata tu munhaana natata pisgasibang.

Panahaan naingka babalivan tu tanangaus a, madia vaivivaivi sadu-an

tu isbabaliv, ikmata-an istaa ka manau-az sinbutiqu tu kave a, at tupaun istaa
masinauba tu: “Tangusa a mu mulumagq.” I-ita naipa malsisivit isbabaliv,
kavavaan istaa ka kave mapunkubu haan hulus, ni-i naipa niap tu ladaduan i
taukita. Tusqit a tauki bazbaz tu: “Damuav a magaiu a!” Matinsuu naipa
musbai, mataliskang musbai. Kas-ang naipa tu ni-i a tauki ka
kantulun. Taunalumag in gai isaiv istaa tamata ka kave, manahip a tama
matumbak i ihaan paan tu kave a, usakan naipa ka kaveta, niang mapisbaqis
kaveta gai amus gana kantulun a tauki pannahaan lumaq istaa. Aupa
gansiapun in tamata tu sintangqaiu istaa ka kave gai ludaqun naipa.

Ma-ag tudiip tu kulisimasu tu sanavan gai algagansiapun istaa.
Ihaan in naipa pasnanava-andaing isnava-an gai ni-i naipa mululumag. Aupa
asni-i naipa mapinmama-az sui. Ma-ag is mal-uu a pasnanava-an gai
munhaan naipa kasui. Haiza tu tastuganian, patungaulta istaa tina tupa tu:
“Miliskin su tama su-u!” “Asa naipa sadu su-u!” Antalamun istaa tina tu:

“Uka naak ail-uan.”

